
Ä so döönt‘s syt chuurzem vo ähne här üübere Ozean ganz profan.
Um was goot‘s denn do eigendlich, wenn nid umme Rinderwahn?
Isches ächt e neus politisch‘s Organ?
Ii glaub nid, es isch eender e neue schlächte Roman!

Eifach übersetzt heisst das, si düennt eus jetzte gnadelos überwache.
Und wie me weiss, düen si derbi mit vill Elektronik ummemache.
Du als eifache Gesell chasch derbyy eigentlich gaar nümme lache.
Aber, als Nation chasch dermit so männgi Unfeeigkeit wider wettmache.

Eigendlich sind d‘Amis für‘s zuelose jo garnid gmacht.
Nur, Wüsse bedüdet für die halt ebe Macht.
Doch eerlicher wyys weeri das als Ehemaa im Grund au aagebracht.
Das merksch speziell wenn dä dyynre Frau s falschi hesch mitgebracht.

Wäärde mir in euserem Lääbe überhaupt mit so öppisem au konfrontiert?
Gseen si ächt eus vorem Spiegel, ganz blutt und unrasiert?
Hesch di mit em morgendliche Gsang den grad auno blamiert?
Älei dää Gedanke macht di scho rächt fruschtriet.

Im Gschäft aachoo, duesch als eerscht‘s din Liiferant vo däne kontaktiere.
Jo momänt,... chönne mir jetztä ächt es baar verdächtigi Wörter risgiere.
Am Änd müesse mir no ganz langsam telefoniere,
damit die eus denn au verstöön, wo alli usspioniere. 

Chuurzi Zyyt spööter bisch mit dim PC denn au weltwit derbyy,
doch plötzlich isch e Häcker bi dir im Programm au mit derbyy.
Vermuetlich isch es mit dienere Feschtplatte jetzte grad ganz verbyy.
Macht jo nüüd, mäld di doch bi der NSA, die händ sicher no e Kopyy.

Am Füürobe denne hesch uf eimool es Chnorz mit dinere veraltetä Bloose,
Zitternd hesch denn angscht um dyyni neuschti und beschti Hoose.
Am nächste Tag söll‘s dr Dokchter den jo richte, das mit dyynere Soosse.
Doch zu eusem Erstuune wil de eim grad auno abloose.

Jo sälbscht dähei chasch dini Intimsfääre vergässe.
Dr Briefträger het dini Boscht scho längstens glääse,
e Muulwurf het uusgrächnet ab dyym Garte Inträsse.
Wenn dä jetzte no an Gehäimnis glaubsch, weeri das scho seer vermässe.

Wie chönne mir eus eigendlich gege das zur Weer setzte,
ohni das me sich in‘s fäärni Ussland mues absetzte?
Wil d Politik gid sich derby leider au nid grad zum Beschte.
Doch eis weiss ii, flüchte dörfsch uf keifall richtig Weschte!

Derbyy sind gwüssi eidgenössische Initiative iirer Zyyt leider es bizeli voruus.
Hütte verstöön mir si und chömme jetztä sogar druus.
Diä Bartei isch eigentlich nit generell gegä d Düürm ufeme neuartige Huus.
Im Grund giengi es derby nur um Düürm uf de Botschafte obedruuf.

Was bringt eigentlich so ne bescheurti Abhööraktion?
Abgsee emool vo ere grosse faasnächtliche Inspiration
und de schier unbegränzte mediale Faszination.
Im Grundsatz isches eifach nur e politischi Feelfunktion.

Im Prinzip het‘s das früener im Mittelalter au scho gee,
mir dänkche do a Fraue mit schwarze Chatze per se.
Durch Missverständnis hets ufem Dorfplatz den es grooses Füürli gee.
Die vorgehenswyys erinnert stark an die hüttig Takchtig vo Übersee.

D Amis finde das ganze Theater um si, jedoch eifach unverfroore,
schliesslich het mä eus als Objekcht grosszüügerwyys au uuserkoore.
Sundscht seit me jo vo iine, si sind nid graad Wältoffe und eeländ verboore.
Und jetzte wo si emool uuf iire Fründe loose, hei si grad au no verloore.

Sälbscht d Schwoobe sind mit em Obama es bitzeli im Zwischt,
schliesslig het me Angela fliirtend mit em Sarkozy erwischt.
Nur das mit dem abloose händ die scho länger gwüsst, meint e Jurist,
hejo, schliesslig verzelle si jo ständig: «ozapft is»!

Eusi Landrööt aber, si bim Gehäimdienscht sicher nid ufem Radar.
Iiri Sitzige in de Komissioone sind meischtens au nid gryyfbar.
Ä Abhöörakchtion weeri bi iine jo au nid grad bruuchbaar.
Das gwüüsi Landrööt den alles verzapfe isch schliesslig au abseebar.

Wie mir eus weere chönne, wüsse mir aber immer noonig
Ufem Begrif Internet setzte mir do emool eusi Betoonig.
Bringe echt die sogenannte Ananymos das wider in d Oornig?
Ihre Iisatz macht aber leider villi Regierige es bizeli zoornig.

Sii händ‘s ebe begriffe wie me sich zur Weer cha setze,
mit es baar digitale Trikchs gäänt si eis zum Beschte
und das uusgrächnet gege ne unyysichtige, mächtige Weschte.
Zum Schluss obe druf, gid sich der Snowly den auno eine zum Beschte.

Spioniert wird au in Zuekunft ganz unbeirrt.
Am Änd wird das Ganze sowiso diplomatisch kaschiert.
Vor allem wenn d Macht und nid s Volkch, d Wält regiert.
Aber ebe, syt wenn bestimmt eigendlich der Wurm das gfischd wird?

Nur, lyt Belausche eigentlich nid in der menschliche Natuur?
Hand druff, mir hasse jo die tääglichi Zensuur!
Wünsche mir eus jo nid im Prinzip e fasnächtlichi Agentuur,
wo den jedem pyynlige Usrutscher chund uf d Spuur.

Drum stell dir vor es isch Faasnacht und keine hätti e Idee.
Do wüstisch im Grund gar nid weles Kostüüm de sötisch nee.
Am Änd landisch plötzlich binere Gugge, o jeminee.
Ich glaub mir löönd si lieber witter spioniere und gniesse no d NSA!

Jungi 

Wötisch au emool lehre drummle oder pfyffe,
duesch eifach zum PC gryffe,
und gisch ii: www.rotstab-clique.ch 


